
FIZIOGNOMIKA VA 
PSIXOLOGIK YONDASHUVLAR 

ASOSIDA PORTRET 
QALAMTASVIRI TA’LIMINI 

TAKOMILLASHTIRISH
UDK: 75.051:37.013:159.9

Babadjanov Axmadjan Xudayberdiyevich
Guliston davlat universiteti, Amaliy san’at va dizayn kafedrasi dotsenti

Annotatsiya: Ushbu maqolada portret qalamtasvirini o‘qitish jarayonida fiziognomika va psixologik bilimlarni integratsi­
yalashning ilmiy-nazariy asoslari tadqiq etiladi. Tadqiqot natijalari yuz anatomiyasi, fiziognomik kuzatuvlar hamda milliy 
estetik qadriyatlarni chuqur tahlil qilish talabalarning badiiy va psixologik kompetensiyalarini rivojlantirishda muhim omil 
ekanini ko‘rsatadi. Maqolada yapon va sharq fiziognomiyasi, yuz shakllari, asosiy yuz belgilarining pedagogik qo‘llanilishi, 
shuningdek, portret qalamtasviri mashqlarining metodik jihatlari tahlil qilingan.

Kalit so‘zlar: portret, fiziognomika, yuz anatomiyasi, psixologik kuzatuv, badiiy ta’lim, milliy estetik qadriyatlar, pedagogik 
metodika.
Abstract: This article examines the scientific and theoretical foundations of integrating physiognomics and psychological 
knowledge into the process of teaching portrait drawing. The research findings demonstrate that an in-depth analysis of 
facial anatomy, physiognomic observation, and national aesthetic values plays a significant role in developing students’ 
artistic and psychological competencies. The article analyzes Japanese and Eastern physiognomics, facial shapes, the 
pedagogical application of key facial features, as well as the methodological aspects of portrait drawing exercises.

Key words: portrait, physiognomics, facial anatomy, psychological observation, art education, national aesthetic values, 
pedagogical methodology.
Аннотация: В статье исследуются научно-теоретические основы интеграции физиогномики и психологических 
знаний в процессе обучения портретной рисовке. Результаты исследования показывают, что углублённый анализ 
анатомии лица, физиогномических наблюдений и национальных эстетических ценностей является важным фак­
тором развития художественных и психологических компетенций студентов. В статье анализируются японская и 
восточная физиогномика, формы лица, педагогическое применение основных лицевых признаков, а также мето­
дические аспекты занятий по портретной рисовке.

Ключевые слова: портрет, физиогномика, анатомия лица, психологическое наблюдение, художественное обра­
зование, национальные эстетические ценности, педагогическая методика.

KIRISH
Tasviriy san’at ta’limi tizimida bo‘lajak o‘qituvchilarning kasbiy kompetensiyasini shakllantirish jarayoni ko‘p 

omilli psixologik-pedagogik mexanizmlarga tayanadi. Xususan, psixologiya fanini chuqur o‘zlashtirish pedagog­
ning nafaqat shaxslararo munosabatlarni to‘g‘ri yo‘lga qo‘yishida, balki badiiy tafakkurni rivojlantirish, individual 
xususiyatlarni aniqlash hamda ta’lim metodlarini moslashtirishida ham muhim ahamiyat kasb etadi.

Amaliy kuzatishlar shuni ko‘rsatadiki, san’at yo‘nalishidagi oliy ta’lim muassasalarida tahsil olayotgan tala­
balar uchun psixologik bilimlarni vizual faoliyat bilan integratsiyalash zarurati tobora ortib bormoqda. Ayniqsa, 
portret janrida ishlash jarayonida shaxsning ichki dunyosini badiiy talqin qilish masalasi metodik jihatdan yetar­
licha asoslanmaganligi seziladi.

Grafika va qalamtasvir mashg‘ulotlaridagi amaliy tajribalar tahlili quyidagi muammolarni yuzaga chiqardi:

•	 birinchidan, talabalar tomonidan portretning psixologik xarakteri ko‘pincha kompozitsion qurilishdan avval 
yetarli darajada tahlil qilinmaydi;

•	 ikkinchidan, inson bosh qismi va yuz tuzilishining fiziologik-proportsional ko‘rsatkichlari chuqur o‘rganil­
masdan tasviriy yechimga o‘tiladi;

•	 uchinchidan, naturaning kompozitsion tuzilishi hamda metodik bosqichlari tizimli ravishda ochib beril­
maydi [1:12].

ta’sir ko‘rsatadi. Shu bois portret tasvirlash jarayonida psixologik kuzatuv, fiziognomik tahlil va plastik anatomiya 
bilimlarini uyg‘unlashtirish dolzarb ilmiy-amaliy vazifa sifatida namoyon bo‘ladi.

MAVZUGA OID ADABIYOTLAR SHARHI
Tasviriy san’at ta’limida portret qalamtasvirini o‘qitish masalalari B. Boymetovning “Portret qalamtas­

viri” asarida batafsil yoritilgan bo‘lib, unda inson bosh qismining konstruktiv tuzilishi, proportsiyalar va plastik 
yechimlarning metodik asoslari ochib berilgan. Rang va obrazning emotsional ta’siri masalalari esa S. Bulatov 
va B. Anaxanov tomonidan ishlab chiqilgan “Rang psixologiyasi” tadqiqotida ilmiy asosda tahlil qilingan. Ushbu 
ishlarda rang, yorug‘-soya va vizual idrok o‘rtasidagi bog‘liqlik portret obrazining psixologik chuqurligini belgi­
lovchi muhim omil sifatida ko‘rsatib beriladi.

Psixologik yondashuvlar nuqtayi nazaridan portret ta’limi M. Vohidovning “Bolalar psixologiyasi” asarida 
shaxsiy idrok, emotsional holat va tasavvur jarayonlari bilan bog‘liq holda talqin etiladi. N. Sh. Almetov esa 
o‘quv-tarbiya jarayonida milliy pedagogik tajribadan foydalanish masalalarini yoritib, san’at ta’limida milliy 
estetik qadriyatlarning tarbiyaviy ahamiyatini asoslab beradi. Ushbu yondashuvlar portret qalamtasvirini o‘qi­
tishda talabaning shaxsiy va madaniy xususiyatlarini inobatga olish zarurligini ko‘rsatadi.

So‘nggi yillarda fiziognomika va tasviriy san’at integratsiyasi masalalari A.X. Babadjanovning ilmiy ishlarida 
tizimli ravishda tadqiq etilgan. Jumladan, portret janrida fiziognomik kuzatuvlarni qo‘llash orqali talabalarning 
badiiy va psixologik kompetensiyalarini rivojlantirish imkoniyatlari asoslab berilgan. Shuningdek, Asqarali 
Sulaymonov va Sunnat Shovdirov tadqiqotlarida umuminsoniy va milliy badiiy qadriyatlar integratsiyasi tasviriy 
san’at ta’limi sifatini oshirish omili sifatida talqin qilinadi. Jumaboyev Nabi Pardaboyevichning Sharq estetik 
tafakkuri va pedagogik yondashuvlarga oid ishlari esa portret ta’limida madaniy-falsafiy kontekstni hisobga 
olish zarurligini ilmiy jihatdan asoslaydi.

TADQIQOT METODOLOGIYASI
Tasviriy faoliyatda ijodiy tasavvur markaziy psixik jarayon sifatida e’tirof etiladi. Psixolog va pedagog olimlar 

vizual tafakkur, obrazli idrok hamda shaxsiy interpretatsiyaning shakllanishida tasavvurning o‘rni beqiyos ekan­
ligini ta’kidlaydilar. Ushbu yo‘nalishda olib borilgan ilmiy tadqiqotlarda badiiy qobiliyatni rivojlantirish mexanizm­
lari, idrok va emotsional-intellektual omillarning o‘zaro bog‘liqligi yoritilgan [4:27].

O‘zbek olimlari tomonidan ham tasviriy san’at ta’limida milliy va umuminsoniy qadriyatlar integratsiyasi, 
pedagogik texnologiyalarning ijodiy salohiyatga ta’siri masalalari keng tadqiq etilgan [6:101; 11:192]. Portret qalam­
tasviri metodikasi bo‘yicha izlanishlarda shaxs qiyofasini tasvirlashda tashqi shakl va ichki mazmun uyg‘un­
ligiga erishish muhimligi qayd etiladi [2:24]. Rang psixologiyasi hamda vizual idrok qonuniyatlari esa obrazning 
emotsional ta’sir kuchini belgilovchi omillar sifatida ko‘rib chiqiladi [3:89].

So‘nggi yillarda fiziognomika va tasviriy san’at integratsiyasi doirasida olib borilgan tadqiqotlar portret 
chizish jarayonida yuz tuzilishi belgilarining psixologik talqinini o‘quv jarayoniga kiritish samaradorligini asoslab 
bermoqda.

Fiziognomika (yunoncha “physis” – tabiat, “gnomon” – bilish) inson yuz tuzilishi orqali uning xarakteri va 
ruhiy xususiyatlarini talqin qilishga qaratilgan qadimiy ilmiy-amaliy yo‘nalishdir. Sharq manbalarida yuz tuzilishi­
ning alohida qismlari – qosh, ko‘z, burun, og‘iz va quloq – shaxsning temperamenti, irodaviy sifatlari hamda 
ijtimoiy xulq-atvori bilan bog‘lab talqin qilingan [12:135].

Biroq zamonaviy ilmiy yondashuv fiziognomik belgilarni mutlaq deterministik mezon sifatida emas, balki 
psixologik kuzatuvni boyituvchi yordamchi omil sifatida baholashni tavsiya etadi [3:89]. Etnopsixologik jihatdan 
qaralganda, yuz ifodalariga beriladigan ma’no turli xalqlarda turlicha talqin qilinishi mumkinligi ham alohida 
ta’kidlanadi.

Mazkur tadqiqot metodologik jihatdan kompleks yondashuvga asoslandi. Tadqiqot jarayonida nazariy 
manbalar tahlili, pedagogik kuzatuv, taqqoslash, portret ishlanmalarining kompozitsion-psixologik ekspertizasi 
hamda amaliy mashg‘ulotlar monitoringi usullaridan foydalanildi [10:12]. Shuningdek, tasviriy san’at ta’limida 
kasbiy kompetensiyani rivojlantirish modeli doirasida texnologik, metodik va shaxsiy komponentlarning inte­
gratsiyasi hisobga olindi.

Tadqiqotning nazariy asosini tasviriy san’at pedagogikasi, psixologiya, rangshunoslik hamda Sharq estetik 
tafakkuri konsepsiyalari tashkil etadi [5:27]. Metodik jihatdan esa portret qalamtasvirini bosqichma-bosqich 
o‘qitish, plastik anatomiya va yuz proportsiyalarini chuqur o‘rganish, fiziognomik tahlilni kompozitsion quri­
lishdan avval amalga oshirish tamoyillari ilgari surildi [13:218].

Shunday qilib, mazkur tadqiqot portret janrini o‘qitishda psixologik kuzatuv va fiziognomik tahlilni ilmiy 
asosda integratsiyalash orqali bo‘lajak tasviriy san’at o‘qituvchilarining kasbiy tayyorgarligini takomillashtirishga 
qaratilgan konseptual modelni ishlab chiqishni maqsad qiladi.

TAHLIL VA NATIJALAR
Portret janrini o‘qitish jarayonida fiziognomik yondashuvni qo‘llash masalasi murakkab va ko‘p qatlamli 

ilmiy muammo hisoblanadi. Avvalo ta’kidlash joizki, yuz tuzilishi orqali shaxsning ichki olamini talqin qilish 
qadimdan turli sivilizatsiyalarda mavjud bo‘lgan bo‘lsa-da, zamonaviy ilmiy tafakkur ushbu yondashuvni mutlaq 
haqiqat sifatida emas, balki ehtiyotkorlik bilan qo‘llaniladigan interpretativ metod sifatida baholaydi. Shu nuqtai 
nazardan, portret chizish jarayonida fiziognomik bilimlardan foydalanish deterministik emas, balki analitik va 
kuzatuvchanlikni rivojlantiruvchi vosita sifatida qaralishi maqsadga muvofiqdir.

Sharq fiziognomik maktablarida yuz uch asosiy zonaga – peshona (yuqori qism), o‘rta qism (qoshdan 
burun uchigacha) va pastki qism (lab va iyak sohasi) – ajratilib talqin qilinadi [12:135]. Ushbu tasnif tasviriy san’atda 
kompozitsion tahlil uchun qulay metodik asos bo‘lib xizmat qilishi mumkin. Chunki portret ustida ishlash jara­
yonida yuzning konstruktiv tuzilishini bosqichma-bosqich o‘rganish talabada nafaqat anatomik aniqlikni, balki 
obrazli tafakkurni ham shakllantiradi [3:89]. Biroq bu belgilarni bevosita xarakter diagnostikasi sifatida qabul qilish 
ilmiy asosga ega emasligi etnopsixologik tadqiqotlarda qayd etilgan.

Fiziognomik belgilarni talqin qilishda madaniy kontekstning roli alohida ahamiyat kasb etadi. Turli xalqlarda 
tashqi qiyofa va xarakter o‘rtasidagi bog‘liqlik turlicha izohlanadi [6:101]. Masalan, ayrim Sharq an’analarida ko‘z 
shakli yoki qosh tuzilishi ijobiy sifatlarning ramzi sifatida talqin qilinsa, boshqa madaniyatlarda mutlaqo boshqa 
ma’no kasb etishi mumkin [13:218]. Shu bois tasviriy san’at ta’limida fiziognomik elementlardan foydalanishda 
milliy mentalitet va estetik qadriyatlarni hisobga olish zarur.

Portret qalamtasvirini o‘qitishda asosiy besh vizual komponent – qosh, ko‘z, burun, og‘iz va quloqning 
plastik hamda proportsional tahlili – muhim metodik bosqich hisoblanadi [2:24]. Masalan, ko‘z inson ruhiyati­
ning emotsional ifodasi sifatida kompozitsion markaz vazifasini bajaradi; ko‘zning joylashuvi, shakli va yorug‘-
soya munosabatlari obrazning psixologik chuqurligini belgilaydi [9:77]. Burun esa yuzning markaziy o‘qi sifatida 
umumiy konstruktiv barqarorlikni ta’minlaydi, uning shakli va hajmi plastik muvozanatga ta’sir ko‘rsatadi. Og‘iz 
va lab chiziqlari shaxsning emotsional holatini ifodalovchi dinamik element sifatida talqin qilinadi. Quloqning 
joylashuvi va shakli esa bosh konstruksiyasining fazoviy aniqligini belgilaydi.

Yuz shakllarining (oval, uchburchak, to‘rtburchak, dumaloq va boshqalar) kompozitsion talqini ham portret 
ustida ishlashda muhim ahamiyatga ega. Tadqiqotlar shuni ko‘rsatadiki, talabalar yuz shaklini umumlashtirilgan 
geometrik model asosida tahlil qilganda konstruktiv xatolar kamayadi va obraz yaxlitligi ta’minlanadi [7:346]. Shu 
bilan birga, yuz shaklini xarakter bilan bog‘lashda ehtiyotkorlik zarur, chunki bu bog‘liqlik ko‘proq estetik stereo­
tiplarga asoslanadi [8:166].

Muhokama natijalari shuni ko‘rsatadiki, fiziognomika portret ta’limida mustaqil ilmiy diagnostika vositasi 
sifatida emas, balki kuzatuvchanlik, tafakkur va badiiy tahlilni chuqurlashtiruvchi metodik resurs sifatida qo‘llan­
ganda samarali bo‘ladi [3:89]. Ayniqsa, plastik anatomiya, rang psixologiyasi va kompozitsion qonuniyatlar bilan 
integratsiyalashgan holda qo‘llanilganda uning didaktik qiymati ortadi [5:27]. Bundan tashqari, pedagogik tajriba 
shuni ko‘rsatadiki, talabalar portret ustida ishlash jarayonida nafaqat qo‘l mehnati, balki intellektual tahlil faoli­
yatini ham amalga oshirganlarida badiiy natija sifat jihatdan yaxshilanadi [10:12]. Ya’ni, “kuzatish – tahlil – umum­
lashtirish – tasvirlash” zanjiri asosida tashkil etilgan mashg‘ulotlar kasbiy kompetensiyani rivojlantirishda yuqori 
samaradorlikka ega [11:192].

Shunday qilib, portret janrini o‘qitishda fiziognomik bilimlarni qo‘llash ilmiy asoslangan, madaniy kontekstni 
inobatga olgan va pedagogik maqsadga yo‘naltirilgan shaklda amalga oshirilgandagina metodik jihatdan o‘zini 
oqlaydi. Bu esa bo‘lajak tasviriy san’at o‘qituvchisining nafaqat tasviriy mahoratini, balki psixologik sezgirligini 
ham rivojlantiradi.

Olib borilgan nazariy tahlil va pedagogik kuzatuvlar natijasida portret qalamtasvirini o‘qitishda fiziognomik 
yondashuvni integratsiyalash bo‘lajak tasviriy san’at o‘qituvchilarining kasbiy kompetensiyasini rivojlantirishga 
ijobiy ta’sir ko‘rsatishi aniqlandi. Xususan, tadqiqot davomida grafik fakultet talabalari bilan o‘tkazilgan amaliy 
mashg‘ulotlar monitoringi shuni ko‘rsatdiki, yuz tuzilishini konstruktiv, plastik va psixologik jihatdan bosqichma-
bosqich tahlil qilish asosida tashkil etilgan darslarda tasvir aniqligi, proportsional muvozanat hamda obrazning 
emotsional ifodaliligi sezilarli darajada yaxshilangan.

Tajriba jarayonida quyidagi metodik natijalarga erishildi:

•	 birinchidan, talabalar tomonidan yuzning asosiy anatomik tuzilishi (suyak asoslari, mushak plastikalari) 
chuqur o‘zlashtirilganda kompozitsion xatolar kamaydi [7:346];

•	 ikkinchidan, fiziognomik belgilarni kuzatish orqali obrazning ichki ruhiy holatini talqin qilish ko‘nikmasi 
shakllandi [8:166];

•	 uchinchidan, yuzni geometrik umumlashtirish (oval, uchburchak, to‘rtburchak va boshqalar) asosida tahlil 
qilish konstruktiv fikrlashni rivojlantirdi.

portretlarning badiiy ta’sir kuchi ortgani kuzatildi [3:89]. Ayniqsa, ko‘z va qosh sohasining kompozitsion markaz 
sifatida ongli ravishda ishlanishi obrazning xarakterli jihatlarini ochib berishda samarali omil bo‘ldi.

Monitoring natijalari shuni ko‘rsatdiki, mashg‘ulotlar “kuzatish – tahlil – konstruksiya – ifoda” ketma-ketligi 
asosida tashkil etilganda talabalar mustaqil ishlashga ko‘proq intiladi va portret ustida ishlash jarayonida faqat 
texnik emas, balki analitik fikrlash faoliyatini ham amalga oshiradi. Bu esa ularning metodik tayyorgarligini 
mustahkamlashga xizmat qiladi [10:12]. Tadqiqot doirasida ishlab chiqilgan metodik yondashuv quyidagi kompo­
nentlarni o‘z ichiga oldi:

•	 muntazam qalamtasvir mashqlari;

•	 inson bosh qismining gips namunalarini chizish; plastik anatomiya asoslarini chuqur o‘rganish;

•	 fiziognomik kuzatuv elementlarini qo‘llash;

•	 milliy san’at namunalaridan foydalanish hamda yetuk rassomlar asarlarini tahliliy nusxa ko‘chirish.

Ushbu integrativ tizim portret janrini o‘qitishda nazariya va amaliyot o‘rtasidagi uzviylikni ta’minladi.

XULOSA VA TAKLIFLAR
Tadqiqot natijalari shuni ko‘rsatadiki, portret qalamtasvirini o‘qitish jarayonida psixologik bilimlar, plastik 

anatomiya va fiziognomik kuzatuv elementlarini ilmiy asosda integratsiyalash bo‘lajak tasviriy san’at o‘qituv­
chisining kasbiy shakllanishida muhim omil hisoblanadi. Fiziognomika mustaqil diagnostik tizim sifatida emas, 
balki badiiy tafakkurni chuqurlashtiruvchi va kuzatuvchanlikni rivojlantiruvchi metodik vosita sifatida qo‘llan­
ganda o‘zining didaktik samaradorligini namoyon etadi.

Portret janrida muvaffaqiyatga erishish uchun talaba muntazam mashq qilish, inson bosh qismining 
konstruktiv tuzilishini mukammal o‘zlashtirish, milliy va umuminsoniy estetik qadriyatlarni anglash hamda har 
bir tasvir jarayonida intellektual tahlilni amalga oshirish zarurligini anglab yetishi lozim. Qalamtasvir faqat qo‘l 
harakati emas, balki tafakkur jarayoni ekanligi metodik jihatdan asoslandi.

Umuman olganda, ishlab chiqilgan yondashuv tasviriy san’at fakultetlari, kasb-hunar va san’at maktablari 
talabalari uchun ilmiy-metodik manba sifatida xizmat qilishi mumkin. Mazkur konsepsiya asosida tashkil etilgan 
o‘quv jarayoni pedagogning ijodiy, psixologik va metodik kompetensiyalarini kompleks rivojlantirishga imkon 
beradi hamda tasviriy san’at ta’limi sifatini oshirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.05

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

